
kAlI shAnti stotram

કાલી શાન્તિસ્તોત્રમ્

કાલી કાલી મહાકાલિ કાલિકે પાપહારિણિ ।
ધર્મમોક્ષપ્રદે દેવિ ગુહ્યકાલિ નમોઽસ્તુતે॥ ૧॥
સઙ્ગ્રામે  વિજયં દેહિ ધનં દેહિ સદા ગૃહે ।
ધર્મકામાર્થસમ્પત્તિં  દેહિ કાલિ નમોઽસ્તુતે॥ ૨॥
ઉલ્કામુખિ લલજ્જિહ્વે ઘોરરાવે ભગપ્રિયે ।
શ્મશાનવાસિનિ પ્રેતે શવમાંસપ્રિયેઽનઘે॥ ૩॥
અરણ્ય ચારિણિ શિવે કુલદ્રવ્યમયીશ્વરિ ।
પ્રસન્નાભવ દેવેશિ ભક્તસ્ય મમ કાલિકે ॥ ૪॥
શુભાનિ સન્તુ કૌલાનાં નશ્યન્તુ દ્વેષકારકાઃ ।
નિન્દાકરા ક્ષયં પાન્તુયે ચ હાસ્ય પ્રકુર્વતે॥ ૫॥
યે દ્વિષન્તિ જુગુપ્સન્તે યે નિન્દન્તિ હસન્તિ યે ।
યેઽસૂયન્તે ચ શઙ્કન્તે મિથ્યેતિ પ્રવદન્તિ યે॥ ૬॥
તે ડાકિનીમુખે યાન્તુ સદારસુતબાન્ધવાઃ ।
પિબત્વં શોણિતં તસ્ય ચામુણ્ડા માંસમત્તુ ચ॥ ૭॥
આસ્થીનિચર્વયન્ત્વસ્ય યોગિની ભૈરવીગણાઃ ।
યાનિન્દાગમતન્ત્રાદૌ યા શક્તિષુ કુલેષુ યા॥ ૮॥
કુલમાર્ગેષુ યા નિન્દા સા નિન્દા તવ કાલિકે ।
ત્વન્નિન્દાકારિણાં શાસ્ત્રી ત્વમેવ પરમેશ્વરિ॥ ૯॥
ન વેદં ન તપો દાનં નોપવાસાદિકં વ્રતમ્ ।
ચાન્દ્રાયણાદિ કૃચ્છં ચ ન કિઞ્ચિન્માનયામ્યહમ્॥ ૧૦॥
કિન્તુ ત્વચ્ચરણામ્ભોજ સેવાં જાને શિવાજ્ઞયા ।
ત્વદર્ચા કુર્વતો દેવિ નિન્દાપિ સફલા મમ॥ ૧૧॥

રાજ્યં તસ્ય પ્રતિષ્ઠા ચ લક્ષ્મીસ્તસ્ય સદા સ્થિરા ।
તસ્ય પ્રભુત્વં સામર્થ્યં યસ્ય ત્વં મસ્તકોપરિ॥ ૧૨॥
ધન્યોઽહં કૃતકૃત્યોઽહં સફલં જીવતં મમ ।
યસ્ય ત્વચ્ચરણદ્વન્દે મનો નિવિશતે સદા॥ ૧૩॥
દૈત્યાઃ વિનાશમાયાન્તુ ક્ષયં યાન્તુ ચ દાનવાઃ ।
નશ્યન્તુ પ્રેતકૂષ્માણ્ડા રાક્ષસા અસુરાસ્તથા॥ ૧૪॥
પિશાચ ભૂત વેતાલાં ક્ષેત્રપાલા વિનાયકાઃ ।
ગુહ્યકાઃ ઘોણકાશ્ચૈવ વિલીયન્તા સહસ્રધા॥ ૧૫॥
ભારુણ્ડા જમ્ભકાઃ સ્કાન્દાઃ પ્રમથાઃ પિતરસ્તથા ।
યોગિન્યો માતરશ્ચાપિ ડાકિન્યઃ પૂતનાસ્તથા॥ ૧૬॥
ભસ્મીભવન્તુ સપદિ ત્વત્ પ્રસાદાત્ સુરેશ્વરિ ।
દિવાચરા રાત્રિચરા યે ચ સન્ધ્યાચરા અપિ॥ ૧૭॥
શાખાચરા વનચરાઃ કન્દરાશૈલચારિણઃ ।
દ્વેષ્ટારો યે જલચરા ગુહાબિલચરા અપિ॥ ૧૮॥
સ્મરણાદેવ તે સર્વે ખણ્ડખણ્ડા ભવન્તુ તે ।
સર્પાનાગા યાતુધાના દસ્યુમાયાવિનસ્તથા॥ ૧૯॥
હિંસકા   વિદ્વિષો નિન્દાકરા યે કુલદૂષકાઃ ।
મારણોચ્ચાટનોન્મૂલ દ્વેષ મોહન કારકાઃ॥ ૨૦॥
કૃત્યાભિચારકર્તારઃ કૌલવિશ્વાસઘાતકાઃ ।
ત્વત્પ્રસાદાજ્જગદ્ધાત્રિ નિધનં યાન્તુ તેઽખિલાઃ॥ ૨૧॥
નવગ્રહાઃ સતિથયો નક્ષત્રાણિ ચ રાશયઃ ।
સઙ્ક્રાન્તયોઽબ્દા  માસાશ્ચ ઋતવો દ્વે તથાયને॥ ૨૨॥
કલાકાષ્ઠામુહુર્તાશ્ચ પક્ષાહોરાત્રયસ્તથા ।
મન્વતરાણિ કલ્પાશ્ચ યુગાનિ યુગસન્ધયઃ॥ ૨૩॥
દેવલાકાઃ લોકપાલાઃપિતરો વહ્નયસ્તથા ।
અધ્વરા નિધયો વેદાઃ પુરાણાગમસંહિતા॥ ૨૪॥
એતે મયા કાર્તિતા   યે યે ચાન્યે નાનુકીર્તિતાઃ   ।
આજ્ઞયા ગુહ્યકાલ્યાસ્તે મમ કુર્વન્તુ મઙ્ગલમ્ ॥ ૨૫॥

ભવન્તુ સર્વદા સૌમ્યાઃ સર્વકાલં સુખાવહાઃ ।
આરોગ્યં સર્વદા મેઽસ્તુ યુદ્ધે ચૈવાપરાજયઃ॥ ૨૬॥
દુઃખહાનિઃ સદૈવાસ્તાં વિઘ્નનાશઃ પદે પદે ।
અકાલમૃત્યુ દારિદ્ર્યં બન્ધનં નૃપતેર્ભયમ્॥ ૨૭॥
ગુહ્યકાલ્યાઃ પ્રસાદેન ન કદાપિ ભવેન્મમ ।
સન્ત્વિન્દ્રિયાણિ સુસ્થાનિ શાન્તિઃ કુશલમસ્તુ મે॥ ૨૮॥
વાઞ્છાપ્તિર્મનસઃ સૌખ્યં કલ્યાણં સુપ્રજાસ્તથા ।
બલં વિક્તં યશઃ કાન્તિવૃદ્ધિર્વિદ્યા   મહોદયઃ॥ ૨૯॥
દીર્ઘાયુરપ્રધૃષ્યત્વં વીર્યં સામર્થ્યમેવ ચ ।
વિનાશો દ્વેષકર્તૃણાં કૌલિકાનાં મહોન્નતિઃ ।
જાયતાં શાન્તિપાઠેન કુલવર્ત્મ ધૃતાત્મનામ્॥ ૩૦॥
ઇતિ કાલ્યાઃ શાન્તિસ્તોત્રં સમ્પૂર્ણમ્ ।

Encoded and proofread by Mohan Chettoor

kAlI shAnti stotram

pdf was typeset on March 11, 2023

Please send corrections to sanskrit@cheerful.com

kAlIshAntistotram.pdf 3


	Document Information
	Document Text
	Document Credits

